
Regulamento municipal de abastecemento de augas do Concello de Culleredo

I. O servizo de subministración de auga limitarase ás zonas nas que exista rede de distribución construída polo  
Concello ou que, construída polos particulares, reverta ao mesmo.

II. Calquera  ampliación  que  solicite  un  particular  será  realizada  polo  mesmo pola  súa  conta,   revertendo ao 
Concello antes de entrar en servizo.

III. A subministración de auga realizarase mediante abonos cos particulares.

A duración  do  abono  será,  polo  menos,  dun  ano  e  as  renovacións  do  mesmo  faranse  tamén  por  anos 
completos. Estas renovacións estimaranse realizadas de maneira tácita de non denunciar calquera das partes o 
abono cun mes de anticipación ao expirar o prazo.

IV. O Concello poderá contratar o servizo público de abastecemento cos propietarios dos edificios ou vivendas ou 
cos seus inquilinos, acreditando estes a súa condición con contrato de alugamento ou co último recibo de pago  
da renda.

As  concesións  faranse  de  forma separada  para  cada  terreo  e  vivenda,  aínda  cando estean  contiguas  ou  
pertenzan ao mesmo dono.

A petición de abono terá que efectuarse en folla impresa que para o efecto facilitarán as oficinas municipais.  
Nela  terán  que consignarse con  precisión e claridade,  todas as circunstancias  necesarias  para  o perfecto  
coñecemento e determinación da clase e importancia do servizo que se pretenda.

V. Clasifícanse as augas, pola súa aplicación, en tres grupos:

a. Uso persoal e doméstico.

b. Usos comerciais.

c. Servizos públicos.

Queda prohibida  a  utilización  das  augas  para  rego,  piscinas  e  outros  diferentes  dos  incluídos  na  anterior 
clasificación.

A auga subministrarase aos abonados soamente por medio de contador.

VI. O consumo da auga non poderá ser inferior a 300 litros diarios por cada abonado ou vivenda, e pagarase de  
acordo coa tarifa vixente.

No caso de que a cantidade sinalada polo contador fose inferior  aos 300 litros diarios indicados, pagará o 
abonado o valor desta cantidade como importe mínimo do abono admitido polo Concello.

VII. Os contadores deberán ser do sistema ou sistemas admitidos polo Concello.

A súa adquisición, verificación e instalación, así como a súa posterior conservación en estado normal de uso,  
será por conta dos abonados respectivos.

VIII. A empresa concesionaria realizará os  cobros do importe da auga trimestralmente, nos períodos voluntarios que 
fixe a Corporación, aos que se lle dará máxima publicidade. Ao rematar o prazo voluntario iniciarase a vía de  
prema co 20% de recargo para o contribuínte. O cobro dos recibos será de preferencia mediante domiciliación 
bancaria, para o cal no momento en que se produza a sinatura do contrato de abono do servizo, firmarase polo 
contratante o correspondente impreso de domiciliación, tendo esta validez ata que o interesado non comunique  
a cancelación da mesma. No caso de recibos non domiciliados, o cobro realizarase nas oficinas de Recadación 
e locais que sinale o  Concello.

IX. Unha vez que transcorra o prazo ao que se refire a cláusula anterior, o Concello, sen novo aviso, terá dereito a 
suspender a subministración e quitar as chaves de paso ou o ramal de toma ao propietario ou inquilino que  
estea en descuberto, sen que poida opoñerse a esta operación reservándose a proceder ao que haxa lugar  
para deixar cumpridas as condicións de abono.

X. Salvo no caso de incendio, está en absoluto prohibido ao abonado:

1. Dispoñer  por  ningún  concepto  en  favor  dun  terceiro,  da  totalidade  ou  parte  da  auga  que  lle 
subministre o Concello, nin tampouco do exceso do seu depósito.

2. Abrir os rexistros ou bocas que pechen os aparellos de aforo e toma, nin facer uso das chaves do  
Concello para o servizo ou retelas no seu poder.

3. Instalar ningún ramal entre a toma e aparello que verifique o aforo, nin facer variación algunha na súa 
instalación, sen autorización do Concello.



4. Empregar a auga para outros usos que os estipulados na póliza de abono, así como deixar correr 
aquela sen necesidade.

XI. O Concello non está obrigado a facer desconto algún ao abonado no caso de interrupción na subministración da 
auga ocasionada por accidente, reparación de tubaxes ou outras obras, sempre que esta interrupción non dure 
máis de tres días. Se excedese deste prazo, o desconto será proporcional ao tempo que transcorra e ao importe 
do abono.

O Concello non responderá destas interrupcións cando dimanen de caso fortuíto.

Toda interrupción do servizo imputable de forma directa ou indirecta ao abonado, tampouco será obxecto de 
desconto calquera que sexa o tempo de duración.

XII. No caso de caducidade da concesión da auga a favor do Concello, sexa cal sexa a causa que o motive, o  
abonado non terá dereito a reclamación algunha.

XIII. Os  danos  e  prexuízos  que  se  cometan  a  terceiros  por  culpa  ou  neglixencia  do  abonado  no  coidado  da 
instalación ou na circulación da auga, correrán pola súa exclusiva conta.

XIV. No caso de cambio de inquilino, o anterior queda responsable do pago mentres non se dea de baixa por escrito  
nas oficinas municipais.

Todo inquilino novo que fixese uso da auga sen dar aviso ao Concello, pagará dobre tarifa durante o tempo que  
transcorra desde que entrou no local e o día en que se reciba aviso nas oficinas municipais.

XV. Todos os ramais comprendidos entre a tubaxe principal e a parede do terreo respectivo serán construídas por  
conta dos abonados, que satisfarán, así mesmo, os dereitos que poden gravar os permisos a obter doutros 
organismos polos que pasen ou teñan xurisdición sobre as vías correspondentes. As acometidas aos terreos  
correrán tamén por conta dos abonados, así como a subministración e colocación de billas de seguridade.

XVI. Tanto o ramal como a distribución interior que son obxecto de abono estarán baixo a vixilancia do Concello.

O  abonado  non  poñerá  ningún  obstáculo  ás  comprobacións  periódicas  ou  excepcionais  dos  axentes  do 
Concello, debendo ao contrario, facilitalas en pro do bo servizo, baixo pena de suspensión deste, sen dereito a 
reclamación algunha.

A verificación do contador terá lugar sempre que o abonado ou o Concello así o xulgue necesario. Os gastos de 
confrontación serán de conta do abonado.

Os  empregados  ou  dependentes  do  Concello  ou  da  empresa  concesionaria  encargados  da  inspección 
considéranse autorizados polos  donos ou inquilinos dos terreos para entrar  nas mesmas e inspeccionar  e 
practicar os recoñecementos convenientes nos contadores, a calquera hora do día e en todos os do ano.

Cando houbese necesidade de retirar un contador para practicar  algunha reparación, a auga gastada nese 
tempo contarase  segundo o  consumo medio  do  trimestre  correspondente  do  ano  anterior  ou  do  trimestre  
anterior do mesmo ano, ou no primeiro de abono.

XVII. Os axentes do Concello farán constar as  faltas contra este Regulamento, que serán denunciados á Alcaldía e  
no seu caso aos tribunais.

XVIII. Todos os abonados serán considerados como domiciliados en Culleredo, para os efectos do cumprimento do 
contrato.

XIX. As tarifas  de subministración  de  auga serán  as  que resulten de aplicar  as  oficialmente aprobadas para  o 
abastecemento  de  augas  da  Coruña,  incrementados  na  porcentaxe  que  para  gastos  de  entretemento,  
administración e cobranza acorde o Concello de Culleredo.

Tanto  as  tarifas  como a porcentaxe  do  incremento,  poderán ser  aumentados  xustificadamente  e mediante 
acordo do Pleno Municipal.


